
Q U R B A N İ 

G Ə R A Y L I L A R 

 

 

DOLANA-DOLANA 

 

Alçaq yerdǝn duman qalxar, 

Dağı dolana-dolana. 

Göy üzünü bulud alar, 

Mahı dolana-dolana. 

 

Kimi ağa, kimi nökǝr, 

Nökǝr olan cǝfa çǝkǝr, 

Bülbül ağlar, qan-yaş tökǝr. 

Bağı dolana-dolana. 

 

Qurbani murada yetdi, 

Canan gǝldi burdan ötdü, 

Nobat gǝldi, mana yetdi, 

Saqi dolana-dolana. 

 

 

GÜLƏ, GÜLƏ 

 

Girdim yarın bağçasına, 

Dedim dǝrdim gülǝ, gülǝ. 

Mǝn ona elǝ müştağam, 

Necǝ bülbül gülǝ, gülǝ. 

 

Naşı bağban, satma gülü, 

Haramdı axçası, pulu, 

Küsdürdün şeyda bülbülü, 

Daha gǝlmǝz gülǝ, gülǝ. 

 

Qurbaniyǝm, ermǝmişǝm, 

Yar qǝsrinǝ girmǝmişǝm, 

Belǝ cǝllad görmǝmişǝm, 

Aldı canım gülǝ-gülǝ. 

 

 

TEZ-TEZ 

 

Canım tǝbib, gözüm loğman, 

Mǝnim dǝrdim ara tez-tez. 

Bu dǝrd mǝni çox incidir, 

Sızıldayır yara tez-tez. 

 

Sevdim gözǝllǝr muyunu, 

Heç kǝsǝ vermǝz oyunu, 

Tülǝk-tǝrlanın oyunu 

Qismǝt etmǝ sara tez-tez! 

 

Qurbani ağlar eldǝn ötrü, 

Bülbül ağlar güldǝn ötrü, 

Bircǝ nazik beldǝn ötrü, 

Günüm keçdi qara, tez-tez. 

 

 

OLMAZ 

 

Fǝnd elǝmǝ, felli dǝrviş, 

Belǝ kar eylǝmǝk olmaz! 

Yıxıbsan könlüm evini, 

Mürğü zar eylǝmǝk olmaz! 

 

Söylǝ dǝrdin bilǝnlǝrǝ, 

Dǝrd başına gǝlǝnlǝrǝ, 

Hǝr üzünǝ gülǝnlǝrǝ, 

E`tibar eylǝmǝk olmaz! 

 

Qurbaniyǝ gǝtir mǝzǝ, 

Dǝrd üstündǝ dǝrdim tǝzǝ, 

Dǝrd bilǝni dǝrdbilmǝzǝ, 

Giriftar eylǝmǝk olmaz! 

 

 

ALLATDI MƏNİ 

 

Ay ağalar, ay qazılar, 

Yar yaman allatdı mǝni. 

Əl atdım yarın dǝstinǝ, 

Yar kǝnara atdı mǝni. 

 

Tor qurdum çeşmim gölünǝ, 

İlişdi sonam telinǝ, 

Düşdüm dilbilmǝz ǝlinǝ, 

Aldı, ucuz satdı mǝni. 

 

Qurbanidi mǝnim adım, 

Adǝm atadı bünyadım, 

Şeş atdım, çahar oynadım, 

Axır fǝlǝk uddu mǝni. 

 

 

GƏLDİM 

Yar, sǝni ǝdalǝt bildim, 

Mǝn qapına dada gǝldim. 

Çox cǝfa çǝkdim yolunda, 

Ömür verdim bada, gǝldim! 

 

Lǝbin içib çeşmim qanı, 

Olmuşam cǝllad qurbanı, 

Qoynundu ǝttar dükanı, 

Nǝ ǝcǝb bu, dada gǝldim! 

 

Qurbanidi mǝnim adım, 

Mövlamdan aldım muradım, 

Sinǝndi çarşım, bazarım, 

Şǝkǝrǝ, nabata gǝldim! 

 

 

ALDIĞIM 

 

Sǝhǝrin dan yeli kimi, 

Əsmǝ, qadasın aldığım! 

Mǝnim sǝbrü qǝrarımı, 

Kǝsmǝ, qadasın aldığım! 

 

Bizim bağda gül dǝrginǝn, 

Sıx könlünǝ, tel hörginǝn, 

Ağ üzdǝn busǝ verginǝn, 

Əsmǝ, qadasın aldığım! 

 

Qurbani aşiq üzünǝ, 

Qurbandı ala gözünǝ, 

Baxma yadların sözünǝ, 

Küsmǝ, qadasın aldığım! 

 

 

GƏLİRƏM MƏN 

 

Heç gǝlmirsǝn bulaq üstǝ, 

Gündǝ üç yol gǝlirǝm mǝn. 

Üzümǝ soyuq baxırsan, 

Ürǝyini bilirǝm mǝn. 

 

Kaş ki gözǝl olmuyaydın, 

Saralıban solmuyaydın, 

Mǝnnǝn aşna olmuyaydın, 

Ayrılanda ölürǝm mǝn. 

 

Gül dibini xara qoydun, 

Bülbülü ah-zara qoydun, 

Qurbanini biçara qoydun, 

Gedirsǝn get, gǝlirǝm mǝn. 

 

 

PƏRİM GƏLSİN 

 

Nǝ ǝcǝb sevdaya düşdüm 

Deyin bundan Pǝrim gǝlsin! 

Əcǝl şǝrbǝtini içdim, 

Deyin bundan Pǝrim gǝlsin! 

 

Dağların başı dumandı, 

Didǝmin yaşı ümmandı, 

Bu gǝlǝn Şahi-xubandı, 

Deyin bundan Pǝrim gǝlsin! 

Yolunda qoymuşam canı, 

Kirpiklǝri tökǝr qanı, 

Bu gǝlǝndi Şǝhrǝbanı, 

Deyin bundan Pǝrim gǝlsin! 

 

Əyninǝ geyib qırmızı, 

Yalav kimi yanır üzü, 

Bu gǝlǝn vǝzirin qızı, 

Deyin bundan Pǝrim gǝlsin! 

 

Mǝn ağlaram zarı-zarı, 

Bu zülmü götürmǝz tarı, 

Bu gǝlǝn Qurbani yarı, 

Əcǝb gǝlsin, Pǝrim gǝlsin! 

 

 

YETİRMƏSİN 

 

Vǝzir, sana qarğayıram, 

Haqq dilǝyin yetirmǝsin! 

Göydǝn min bir bǝla ensǝ, 

Birin sǝndǝn ötürmǝsin! 

 

Evindǝ düşǝsǝn naçaq, 

Sağ gözünǝ batsın bıçaq, 

Oğul-uşaq düşsün qaçaq, 

İstǝdiyin gǝtirmǝsin! 

 

Oturubsan ağ otaqda, 

Qan qusasan laxta-laxta, 

Sǝni görüm ölǝn vaxtda 

Dilin kǝlmǝ gǝtirmǝsin! 

 

Qurbani qaldı burada, 

Çağır xudan yetsin dada, 

Meyidin qalsın arada, 

El yığılıb götürmǝsin! 

 

 

DİLBƏR 

 

Durum dolanım başına, 

Aşiqindǝn küsǝn dilbǝr! 

Gözlǝrini dik gözümǝ, 

Nǝ mǝn dinim, nǝ sǝn dilbǝr! 

 

Mina qǝddin zǝbǝrcǝddi, 

Nǝ desǝn cana minnǝtdi, 

El köçüb, otaq xǝlvǝtdi, 

Gǝlsǝn alam busǝn, dilbǝr!  

  

İtirmişǝm maralımı, 

Bir sinǝsi yaralımı, 

Günüz sǝbri qǝralımı, 

Gecǝ yuxum kǝsǝn dilbǝr! 

 

Qurbani özünǝ bǝydi, 

Yar hǝsrǝti qǝddim ǝydi, 

Nǝ dedim xǝtrinǝ dǝydi, 

Bu mǝn dilbǝr, bu sǝn dilbǝr! 

Q O Ş M A L A R 

 

KƏNARINDA 

 

Bu gün bir gözǝlin seyrinǝ vardım, 

Əlindǝ şanası tel kǝnarında. 

Halqa-halqa, qıvrım-qıvrım, çinbǝçin. 

On dörd hörük gördüm bel kǝnarında. 

 

Qapına gǝlmişǝm, sayılam, sayıl, 

Haqq verǝn paylara olmuşam qayıl, 

Pǝrimin boynunda heykǝl-hǝmayıl, 

Lǝ`l bazubǝnd düzüb qol kǝnarında. 

 

Qurbani der: mǝnim sözüm düzgündü, 

Yar ǝlindǝn yazıq canım üzgündü, 

Baxdım, yarın gözü mǝnǝ süzgündü, 

Bir cüt öpüş aldım yol kǝnarında. 

 

 

DÖRDÜNƏ 

 

On altı gözǝlin seyrinǝ vardım, 

Gözüm düşdü gözǝllǝrin dördünǝ. 

Altısı bǝd xǝsyǝt, dindirmǝk olmaz, 

İkisi mehriban, de, bǝs dördü nǝ? 

 

Ay ağalar, dǝrdim yaman artıbdı, 

Çǝrxi-fǝlǝk eldǝn daşım atıbdı, 

Sǝkkiz şeydi, bu dünyanı tutubdu, 

Abü atǝş, xakü baddı, dördü nǝ? 

Qurbani sözlǝrin eylǝdi tamam, 

Gözümün evini alıbdı duman, 

Sǝkkiz şey insana olubdu ǝn`am, 

Ağıl, mǝ`rifǝt, hǝvǝs, kamal, dördü nǝ? 

 

 

ÜRƏYİMDƏ 

 

Bimürvǝtin, biinsafın balası, 

Mǝn sǝni sevmişǝm sağ ürǝyimdǝ. 

Qıya baxdın, ortalığa qan tökdün, 

Qara nöqtǝ qoydun ağ ürǝyimdǝ.  

 

Mǝhǝbbǝt bir dǝrya keçǝ bilmirǝm, 

Ayrılıq şǝrbǝtin içǝ bilmirǝm, 

Sirr sözüm yadlara aça bilmirǝm, 

Gedǝr qiyamǝtǝ dağ ürǝyimdǝ. 

 

Qurbani çıxmayıb qǝm libasınnan, 

Köz doymaz gözlǝrin tǝmǝnnasınnan, 

Cǝhǝnnǝm, xofinnǝn, eşq havasınnan, 

Əridi, qalmadı yağ ürǝyimdǝ. 

 

 

BU İŞƏ 

 

Qadir allah, sǝndǝn budu dilǝyim, 

Pǝnahdarım, imdad eylǝ bu işǝ! 

Sǝndǝn başqa yoxdur mǝnim kömǝyim, 

Aman allah, imdad eylǝ bu işǝ!  

 

Bismillah elǝdim, girdim meydana, 



 
 
 
 
 
 

www.ocaq.net 
 
 
 
 
 

10

Ümidim bağladım Şahi-mǝrdana, 

Mǝcnun kimi mǝni qoyma divana, 

Aman allah, imdad eylǝ bu işǝ! 

 

Qurbani der: ǝslim qaradağlıdı, 

Yar üzündǝn ürǝk düyün-dağlıdı, 

Zülm elǝyǝn vǝzir, namǝrd oğludu, 

Aman allah, imdad eylǝ bu işǝ! 

 

 

PƏRİNƏ 

 

Görüm ömrü uzun olsun Pǝrimin, 

Heç dǝymǝdi könlümüzün pǝrinǝ. 

Gözǝllikdǝ bǝrabǝri tapılmaz, 

Mahruyluqda huri nǝdi, pǝri nǝ? 

 

Əvvǝlcǝdǝn oxuduğum yazardım, 

Gǝzmǝmişdǝn qǝdǝmimi azardım, 

Bir dǝryanın kǝnarında gǝzǝrdim, 

Yarın şövqü mǝni atdı dǝrinǝ. 

 

Gözǝllǝrdǝ nazü-qǝmzǝ, şux olu, 

Seyrağıblar bu aradan yox olu, 

Qurbani der: gözǝl deyǝn çox olu, 

Mahın yerdǝ yetmǝk olmaz sirinǝ. 

 

 

DƏYƏR SƏNƏ 

 

Sallana-sallana gedǝn salatın, 

Gǝl belǝ sallanma, göz dǝyǝr sǝnǝ, 

Al-yaşıl geyinib qarşıda durma, 

Yayın bǝd nǝzǝrdǝn, söz dǝyǝr sǝnǝ. 

 

Getmǝ, getmǝ görüm, kimin yarısan, 

Hansı bǝxtǝvǝrin vǝfadarısan? 

Kölgǝdǝ bǝslǝnmiş quzey qarısan, 

Sǝhǝrin yellǝri tez dǝyǝr sǝnǝ. 

 

Qurbani der: heç kǝs yarın öymǝsin, 

Düymǝlǝ yaxanın çarpaz düymǝsin, 

Dǝstǝlǝ zülflǝrin, yerǝ dǝymǝsin, 

Yollar qubarlanar, toz dǝyǝr sǝnǝ. 

 

 

OLMAZ 

 

Ey Salatın, aşiqlǝrin sǝrindǝ, 

Sǝnin zülfün kimi bişitab olmaz! 

Camalinǝ Pǝri, müştaq olalı, 

Bidar olan, gözlǝrimdǝ xab olmaz. 

 

Misir şǝhri derlǝr, ona varmışam, 

Yusif, Kǝn`an sevdasına girmişǝm, 

Mǝn fǝlǝk ayını göydǝ görmüşǝm 

Yerdǝ sǝnin kimi mahi-tab olmaz. 

 

Qurbani der: budu sǝndǝ nǝzǝrim, 

Mǝn sǝni sevmişǝm gül üzlü yarım, 

Ta sǝn sağ ol, şirin dilli nigarım, 

Mǝn ölsǝm bu alǝm, heç xarab olmaz. 

MƏNİ 

 

Başına döndüyüm, ay pirü qoca, 

Bir pǝri salıbdı çöllǝrǝ mǝni, 

Nǝ günüm gündüzdü, nǝ gecǝm gecǝ, 

Bir pǝri salıbdı çöllǝrǝ mǝni. 

 

Xǝbǝr alsan, budu sözümün düzü, 

Sızıldayır yaram, sǝpmǝ gǝl duzu, 

Cavad xan bacısı, Ziyad xan qızı, 

O pǝri salıbdı çöllǝrǝ mǝni. 

 

Qurbaninin dǝrdi olub ziyada, 

Allahı çağırram, yetişǝr dada, 

Bir gözǝl seçmişǝm işıq dünyada, 

O pǝri salıbdı çöllǝrǝ mǝni. 

 

 

SELLƏNİ 

 

Gecǝ-gündüz, vaxtı-bivaxt ağlaram. 

Çeşmim yaşı Ceyhun olu, sellǝni. 

Yaz mövsümü bülbül dil-dil ötǝndǝ, 

Bağ-bağçalar nǝrgizlǝni, güllǝni. 

 

Qayıtmaq istǝmǝz gözüm gözǝldǝn, 

Qayğımı artırar dǝrdim tǝzǝldǝn, 

Ellǝrdǝ qaydadı rui-ǝzǝldǝn, 

Gözǝllǝrin şamaması ǝllǝni. 

 

Mǝrd odu ki, işin tuta mǝrdilǝn, 

Ər istǝsǝn, keç namǝrddǝn, ǝr dilǝn, 

Rǝmz anlayan, söz düşünǝn, dǝrd bilǝn, 

Alǝmlǝrdǝ şöhrǝtlǝni, bǝllǝni. 

 

Könlüm tǝlǝb edib, axtara yarın, 

Xalq içrǝ hifz elǝr namusun, arın, 

Yar yarına gündǝ olsa mǝqarun, 

Könülü şǝn olu, ruhu tellǝni. 

 

Qurbaniyǝm, dǝrd çǝkmişǝm nahanlar. 

Xǝyalım sevmǝkdi sǝn tǝk cananlar, 

Yanaşsa üzünǝ müştaq dǝhanlar, 

Nǝfǝs dǝyǝr, cığaları yellǝni. 

 

 

QALİNDİ 

 

Ayrı düşdüm vǝtǝnimdǝn, elimdǝn, 

Başı çǝnli, qarlı dağlar, qal indi! 

İçǝn ölmǝz dǝrdǝ dǝrman suyundan, 

Axar sular, tǝr bulaqlar, qal indi! 

 

Beyvǝfasan, mǝn görmǝdim vǝfanı, 

Çox çǝkmişǝm sǝnin cövrü cǝfanı, 

Mǝndǝn sonra rǝqib sürǝr sǝfanı, 

Fǝrş döşǝli ağ otaqlar, qal indi! 

 

İlqarsızsan, vǝfan yoxdu dünyada, 

Dostunun sirrini verirsǝn yada, 

Şamamanı dǝrdirirsǝn xoryada, 

Sǝbzǝ bostan, sarı tağlar, qal indi! 

 

Qurbaniyǝm, yǝqin oldu sözlǝrim, 

Eşq ǝlindǝn kabab istǝr gözlǝrim, 

Qan tökürsǝn qürbǝt eldǝ, gözlǝrim, 

Ağla, canan deyib ağla, qal indi! 

 

 

İNDİ 

 

Sǝn tǝ`rif etdiyin ol sǝmǝnd atın, 

Kǝllǝmǝnqo tutub yamandı indi. 

Nalı, mıxı düşüb, çox pis gündǝdi, 

Ayğıran bir ölü siçandı indi. 

 

Arıx çıxıb qışdan, ayılması yox, 

Noxtalanıb yerǝ çǝkilmǝsi yox, 

Çoxdankı ölüdü, dirilmǝsi yox, 

Bir dǝri, bir sümük, palandı indi. 

 

Qarğa, quzğun edib cǝmdǝyin para, 

Üç mildǝn qalıbdı dişlǝr ağara, 

Umsuq etdin mǝni, qoydun avara, 

Dedim: yǝqin bir şir, aslandı indi. 

 

Yaş gönün duzlayıb satmışam pula, 

Əvvǝlki qaydada düşmüşǝm yola, 

Dedim ki, dostluqda e`tibar ola, 

Qoymusan könlümü bicandı indi. 

 

Nǝ bilim, belǝ dǝ nǝfs olur mǝgǝr, 

Düş yola, gǝzginǝn hǝr şamü-sǝhǝr, 

Qurbani, sevdiyin atdısa ǝgǝr, 

Söylǝ, at yerişli qurbandı indi! 

 



 
 
 
 
 
 

www.ocaq.net 
 
 
 
 
 

15

 

EYLƏDİ 

 

Bir pǝri sevmişǝm sizin ellǝrdǝ, 

Mǝni camalına heyran eylǝdi. 

Bunca bir gözǝli bulmadı könül, 

Gǝzdi bu cahanı seyran eylǝdi. 

 

Əsli şahzadadı, ismidi Pǝri, 

Yolunda qoymuşam can ilǝ sǝri 

Bir tǝklif eylǝdi, getdim içǝri, 

Dindirdikcǝ könlüm xǝndan eylǝdi. 

 

Gümüş piyalǝlim, altun ayaqlım, 

Sürahi gǝrdǝnli, qaymaq dodaqlım, 

O ceyran yerişlim, ayna qabaqlım, 

Qurbani der: mǝni candan eylǝdi. 

 

 

BƏNƏFŞƏNİ 

 

Başına döndüyüm, ay qǝşǝng pǝri, 

Adǝtdi, dǝrǝrlǝr yaz bǝnǝfşǝni. 

Ağ, nazik ǝlinlǝ dǝr, dǝstǝ bağla, 

Tǝr buxaq altında düz bǝnǝfşǝni! 

 

Tanrı sǝni xoş camala yetirmiş, 

Sǝni görǝn aşıq ağlın itirmiş 

Mǝlǝklǝrmi dǝrmiş, göydǝn gǝtirmiş? 

Heyif ki, dǝriblǝr az bǝnǝfşǝni. 

 

Başına döndüyüm, bağa gǝl, bağa, 

O gözǝl hüsnündǝn bağa nur yağa, 

Dǝstǝ-dǝstǝ dǝrib taxar buxağa, 

Bǝnǝfşǝ qız iylǝr, qız bǝnǝfşǝni. 

 

Sǝhǝr olcaq şeyda bülbül oxuşdu, 

Hökm olundu, süleymanlar yerişdi, 

Sǝrt qış gǝldi, gülün vaxtı sovuşdu, 

Daha iylǝmirik biz bǝnǝfşǝni. 

 

Qurbani der: könlüm bundan sayrıdı, 

Nǝ etmişǝm yarım mǝndǝn ayrıdı, 

Ayrılıqmı çǝkib boynu ǝyridi, 

Heç yerdǝ görmǝdim düz bǝnǝfşǝni. 

 

 

PƏRİ 

 

Bir almaz göndǝrdim yara yadigar, 

Almadı almazı, bağrı daş pǝri. 

Könül tǝlǝb elǝr mǝndǝn nǝyim var, 

Od tutub cismimi al-ataş, pǝri! 

 

Bülbül ayrılığı sitǝmdi gülǝ, 

Gülǝbǝtin naxış süsǝn-sünbülǝ, 

Altından nimtǝnǝ, üstdǝn silsilǝ, 

Sǝrǝndazdan töküb başa-baş, pǝri! 

  

Bir gözǝlin ǝlǝyinnǝn ǝlǝndim, 

Bǝli dedim, bǝlasına bǝlǝndim, 

Yön çevirdim, hǝr bir yana dilǝndim, 

Qurbaniynǝn görüş, halallaş, pǝri! 

SƏNİ 

 

Başına döndüyüm ay pǝrizada, 

Can içindǝ cana vermǝrǝm sǝni. 

Neynǝrǝm bostanı, neynǝrǝm bağı, 

Yüz bağu bostana vermǝrǝm sǝni! 

 

Dağlarda maralsan, çöllǝrdǝ ceyran, 

Ordubad, Naxçıvan boyuna heyran, 

Tamaşaya gǝlǝr cǝmi Gülüstan, 

Küllü Dağıstana vermǝrǝm sǝni. 

 

Qurbani der: can içindǝ can gǝlǝ, 

Yaş yerinǝ gözlǝrimdǝn qan gǝlǝ, 

Camalın görmǝyǝ Süleyman gǝlǝ, 

Taxti-Süleymana vermǝrǝm sǝni! 

 

 

NƏDƏNDİ 

 

Ey nazǝnin, bu gen, geniş dünyada, 

Namusu ǝğyara satmaq nǝdǝndi? 

Gǝr adına deyilmişsǝ şahibaz, 

Söylǝ görüm, onu atmaq nǝdǝndi? 

 

Eylǝrǝm hǝr yerdǝ sǝnin sorağın, 

Gündǝn-günǝ artar bil, iştiyağım, 

Öz ǝlinlǝ yandırdığın çırağın, 

Şö`lǝyi-fǝraqla yaxmaq nǝdǝndi? 

 

Hifz eylǝsin tanrı sǝni bǝladan, 

Tapsın canın sǝhhǝt, ey gül, şǝfadan, 

Hǝr ikimiz vǝslǝ yetǝk duadan, 

Hicranın oduna yanmaq nǝdǝndi? 

 

Nǝ gözǝldi sǝnin şirin sözlǝrin, 

Zail etdi mǝni ala gözlǝrin, 

Ey sevdiyim, qaydasıdı qızların, 

Gahi-gahi bu söz atmaq nǝdǝndi? 

 

Sǝnǝ ǝyanmı, ey dilbǝr, sevdiyim, 

Qurbanidi, bir şey istǝr, sevdiyim, 

Ay üzünü görmǝk istǝr sevdiyim, 

Söylǝ görüm, bǝs bu yaşmaq nǝdǝndi? 

 

 

GƏTİRİ 

 

Başına döndüyüm vǝfalı dilbǝr, 

İrǝngin dağlardan lala gǝtiri. 

Qaşların lǝ`l olsa, yoxdu qiymǝti, 

Gözlǝrin başıma bala gǝtiri. 

 

Mǝclisindǝ şirin-şirin danışı, 

O tǝrlan duruşu, qıya baxışı 

O sǝrxoş yerişi, o sallanışı, 

Kafır olsa, yenǝ yola gǝtiri. 

 

Mǝn qurbanam ala gözün mǝstinǝ 

Nǝ qıyıbsan şirin canın qǝsdinǝ, 

Sallana-sallana gǝlsǝn üstünǝ, 

Yazıq Qurbanini hala gǝtiri. 

YERİDİ 

 

Ey ariflǝr, eynim yaş ilǝ doldu, 

Sel-sel oldu, üzüm üstǝ yeridi. 

Alǝmi-röyada gördüm camalın, 

Elǝ bildim mǝlǝklǝrin biridi. 

 

Qızıl gülü dǝstǝ-dǝstǝ dǝrǝm mǝn, 

Dǝrib-dǝrib pünhan yerǝ sǝrǝm mǝn, 

Əhdim budu, bir dǝ yarı görǝm mǝn, 

Gözüm gözlǝrinin intizarıdı. 

 

Əzǝl başdan belǝ yazıldı yazı, 

Şirindi söhbǝti, şirindi sazı, 

Gǝncǝ şǝhǝrindǝ Ziyad xan qızı, 

Qurbanini oda salan Pǝridi. 

 

 

NAMİDARIDI 

 

Bir pǝrzad görmüşǝm sizin ellǝrdǝ, 

Çün cismü canımın namidarıdı, 

Günǝş nişanǝli, qǝmǝr misallı, 

O cahan xubinin cilvǝdarıdı. 

 

Dost bilsǝ yarının gǝldiyin, neylǝr? 

Yar yolunda qara bağrını teylǝr. 

Nǝsihǝt qǝmzǝnǝ ver ki, qan eylǝr, 

Gözǝllǝr şuxinin sitǝmkarıdı. 

 

Mǝnim dǝrsim ǝlifdǝdi, beydǝdi, 

Bir gözǝl sevmişǝm, cana faydadı. 

Desǝlǝr, Qurbani, bu nǝ sevdadı, 

De ki: bir pǝrinin yadigarıdı! 

 

 

AYRI 

 

Sǝhǝr bülbüllǝri nǝ fǝğan eylǝr, 

Düşǝrsǝ güzarı çǝmǝndǝn ayrı. 

Sǝhǝr-sǝhǝr qönçǝsindǝn ayrılan, 

Şǝqayiqlǝr gülmǝz sǝmǝndǝn ayrı. 

 

Yanında dayanan yoldaşların var, 

Sirrini saxlayan sirdaşların var, 

Sǝnin elin, günün, qardaşların var, 

Mǝnim kimsǝm yoxdu, yar, sǝndǝn ayrı. 

 

Dedim, pǝri, nǝ elǝrsǝn mehpara, 

Mǝnim hǝsrǝt gözüm heç uymaz xara, 

Bir qǝtrǝ yaş tökdün, bir dǝ dübara, 

Əqiqdǝn, yaqutdan, yǝmǝndǝn ayrı. 

 

Qurbani der: mǝgǝr axır zamandı? 

Sevgi sevgisindǝn ayrı yamandı, 

Bağrım dǝlik-dǝlik, sinǝm peykandı, 

Mǝnim üzüm gülmǝz vǝtǝndǝn ayrı. 

 

 

GƏNCƏ HEY 

 

Könül qalxıb Bǝrdǝ sarı yeridi, 

Orda bir ölkǝ var, adı Gǝncǝ hey! 

Gözǝllǝri, mǝhbubları, xubları, 

Olar batıb malü-mülkǝ, gencǝ hey! 

 

Geymǝk üçün yaşılı var, alı var, 

Əmmǝk üçün lǝblǝrinin balı var, 

Xublarının bir özgǝ cür halı var, 

Hǝr yetǝnǝ vurmaq olmaz pǝncǝ hey! 

 

Qurbani der, vüsalına ermǝdim, 

Əl uzadıb qönçǝ gülün dǝrmǝdim, 

İran gǝzdim, Turan gǝzdim görmǝdim, 

Gözǝllikdǝ, mǝhbubluqda sǝncǝ hey! 

 

 

YARI GÖRMÜŞƏN 

 

Ay ata, can gedib, qalıbdı nǝfǝs, 

Bu nişanda belǝ yarı görmüşǝm. 

Bunca ki gözǝli tapmadı könül, 

Ah çǝkibǝn intizarı görmüşǝm. 

 

Gözǝllikdǝ kimsǝ yoxdu tǝhrindǝ, 

Onunçun çǝkǝrǝm yarın qǝhrin dǝ 

Nǝ İran, nǝ Turan, Gǝncǝ şǝhrindǝ, 

Canlar alan o nigarı görmüşǝm. 

 

Ay ata, sǝn mǝni etmǝ günahkar, 

Bǝsdi, bunca nǝ elǝrsǝn ahu zar? 

Qurbani der: ǝldǝn gedib ixtiyar, 

Xublar şahı o sǝrdarı görmüşǝm. 

YETİŞDİM 

 

Lamǝkan şǝhrindǝn gǝldim cana mǝn. 

Canlar ǝhli bir canana yetişdim. 

Əldǝn-ǝlǝ, qabdan-qaba süzüldüm, 

Qǝtrǝ idim, bir ümmana yetişdim. 

 

Bir gözǝlin ǝlǝyindǝn ǝlǝndim, 

Bǝli dedim, bǝlasına bǝlǝndim, 

Yeri, göyü yaradandan dilǝndim, 

Göhǝri axtardım, kana yetişdim. 

 

Qurbani der: göz gözlǝdim, göz aldım. 

Sǝmağ oldum, ağılmǝnddǝn söz aldım, 

Düz tǝrpǝndim, mǝ`rufumu tez aldım, 

Ədǝb götdüm, yol-ǝrkana yetişdim. 

 

 

İSTƏRƏM 

 

Çoxdu cahan içrǝ nazǝnin dilbǝr, 

Özümǝ münasib yarı istǝrǝm. 

Ola tǝrlan gözlü, hǝm yaşda uşaq, 

Mǝnǝ ola e`tibarı istǝrǝm! 

 

Gözǝllǝrin gǝrǝk incǝ bellǝri, 

Şǝkǝrdǝn, nabatdan şirin dillǝri, 

Qoynunda isinǝ nazik ǝllǝri, 

Mǝhǝbbǝtin mǝnǝ sarı istǝrǝm! 

 

Evlǝr yıxan ola daneyi-xalı, 

Bir dǝm kǝm olmaya mǝndǝn xǝyalı, 

Aya, günǝ bǝnzǝr ola camalı, 

Hǝm dǝ ola bǝnzi arı istǝrǝm!  

 

Ey sevdiyim, gǝl kǝs bu qalmağalı, 

Zail oldu aşığının kamalı, 

Vargǝl elǝ düzǝltgilǝn sǝn halı, 

Qurbani der: şux nigarı istǝrǝm! 

 

 

PƏRİM 

 

Özü xoşsifǝtli, adı xoşnişan, 

Yeriyir qabaqca Mikayıl, Pǝrim! 

Firiştǝ zülflǝri tarimar olmuş, 

Asılıb gǝrdǝndǝn hǝmayıl, Pǝrim! 

 

Qapına gǝlmişǝm, sayılam, sayıl, 

Haqq verǝn paylara mǝn oldum qayıl, 

Qızıl qıtmığından tökdür hǝmayıl, 

Dünya olsun sana naqail, Pǝrim! 

 

Qurbani qurbandı şahın dǝrinǝ, 

Dǝrviş bilǝr, xirqǝ nǝdi, dǝri nǝ? 

Ağam qıya baxdı, atdı dǝrinǝ, 

Yetmiş il bǝnd etdi Cǝbrayıl, Pǝrim! 

 

 

GƏLMİŞƏM 

 

Gǝncǝ dağlarından, uzaq ellǝrdǝn, 

Əlbǝttǝ ki bir murada gǝlmişǝm. 

Eşqin sitǝmindǝn, çǝrxin ǝlindǝn, 

Bir şahım var, ona dada gǝlmişǝm. 

 

Fǝrağat evimdǝ otduğum yerdǝ 

Oxuyub elmimǝ çatdığım yerdǝ 

Bir şirin yuxuda yatdığım yerdǝ, 

İçiriblǝr mana bada, gǝlmişǝm. 

 

Bülbül idim, ayrı düşdüm gülümdǝn. 

Fǝlǝk vurdu, cida saldı elimdǝn 

Qurbaniyǝm, Qara Vǝzir ǝlindǝn, 

Şah oğluna şikayǝtǝ gǝlmişǝm. 

 

 

MƏNİM 

 

Mürşüdi-kamilim, şeyx oğlu şahım, 

Bir ǝrzim var qulluğuna şah, mǝnim, 

Əziz başın üçün oxu yazğumu, 

Agah ol halımnan, gahbagah mǝnim! 

 

Yığılıban bir araya gǝldilǝr, 

Şirin canım eşq oduna saldılar, 

Döydülǝr, söydülǝr, yarım aldılar, 

Axıtdılar göz yaşım, billah mǝnim! 

 

Dǝrin-dǝrin dǝryalara boyladı, 

Xǝncǝr alıb qara bağrım teylǝdi, 

Oğlu ölmüş vǝzir qǝza eylǝdi, 

Getmǝz damağımdan dudi-ah mǝnim! 

 

Talib olan dǝrsin alar pirinnǝn, 

Qǝvvas olan dürr götürǝr dǝrinnǝn, 

Gözü yaşlı keçdim Xudafirinnǝn, 

Yüküm oldu qǝmü hicran, ah mǝnim! 

 

Oxuyur bülbüllǝr, budu gǝldi yaz, 

Qurbaninin canı yolunda niyaz, 

Sǝrim sadağadı, üzüm payǝndaz, 

Candan qeyri yoxdu bir mǝtah mǝnim! 

 

 

EYLƏDİM 

 

Dost yolunda yaxa yırtdım, baş açdım, 

Gecǝ-gündüz dadü bidad eylǝdim. 

Öz ǝlimnǝn yıxdım özüm evimi, 

Müddǝilǝr evin abad eylǝdim. 

 

Töxmi-hǝsrǝt sinǝm üstǝ ǝkdirdim, 

Gözümün yaşıyla bǝhrǝ yetirdim, 

Cǝfa çǝkdim, dǝrd xırmanı gǝtirdim, 

Onun adın töhmǝtabad eylǝdim. 

 

Dost yolunda üz qoyuban baş kǝsdim, 

Ağlamaqdan bu didǝmnǝn yaş kǝsdim, 

Şirin üçün Bisitundan daş kǝsdim, 

Münasib adımı Fǝrhad eylǝdim. 

 

Şahin, şonqar bǝy oğlunun qolunda, 

Seyrǝğıblar hǝm sağında solunda, 

Qurbani der: bir namǝrdin yolunda, 

Cavan ömrüm heyif, bǝrbad eylǝdim. 

GEDİRƏM 

 

Nǝ müddǝtdi cǝlay-vǝtǝn olmuşam, 

Baş götürüb Gǝncǝ deyib gedirǝm. 

Qǝvvas kimi dǝryalara dalmışam, 

Eşqǝ düşüb onca deyib gedirǝm. 

 

Sevgili sevgini könülnǝn tuta, 

Sidqini bağlaya eynǝlyaquta, 

Şahlar şahı özü veribdi buta, 

Baş götürüb onca deyib gedirǝm. 

 

Qurbani tab etsin bu dǝrdǝ necǝ? 

Qǝrarım kǝsilib gündüz, hǝm gecǝ, 

Bir gözǝl sevmişǝm hamıdan incǝ, 

Baş götürüb İncǝ deyib gedirǝm. 

 

 

DEYİLƏM 

 

İxtiyar sǝnindi, vǝfalı dilbǝr, 

Mǝn sǝnin xǝtrinǝ dǝyǝn deyilǝm. 

Sǝbǝb nǝdi mǝndǝn kǝnar gǝzirsǝn? 

Sir sözün yadlara deyǝn deyilǝm. 

 

Hǝr gecǝ vayğamda görürǝm sǝni, 

Sǝn allah, sǝn tanrı, sǝn dǝ gör mǝni, 

Çıxsın ilqarından dönǝnin canı, 

Mǝn ki ilqarımdan dönǝn deyilǝm. 

 

Qurbani der: gülü tutasan dǝstǝ, 

Dǝribǝn verǝsǝn vǝfalı dosta, 

Üzümü qoysam da üzüvün üstǝ, 

Öpübǝn dişlǝrǝm, yeyǝn deyilǝm. 

 

 

ALMAĞA GƏLMİŞƏM 

 

Ellǝr köçdü yaylasına, dayandı, 

Sizin dağdan qar almağa gǝlmişǝm. 

Könül quşu dövr eylǝyir bu dağda, 

Zǝnbur mǝnǝm, bar almağa gǝlmişǝm. 

 

Sevgilimin qaşı Kǝ`bǝ küncüdü, 

Mǝn ölǝndǝ kimlǝr ona yöncüdü? 

Ağız süddü, diş dürr, dahan incidi, 

Sǝrraf mǝnǝm, zǝr almağa gǝlmişǝm. 

 

Başına döndüyüm, şahların şahı, 

Sǝni gördü gözüm, çǝkmǝrǝm ahı, 

Qurbani der: budu sözün kütahı, 

Müxtǝsǝri, yar almağa gǝlmişǝm. 

 

 

GƏLMİŞƏM 

 

Başına döndüyüm Gǝncǝnin xanı, 

Mǝtlǝbimdi, pǝri üçün gǝlmişǝm. 

Buyur cǝlladlara töksünlǝr qanı, 

Mǝtlǝbimdi, pǝri üçün gǝlmişǝm! 

 

Böyüklǝrdǝn ǝta, kiçikdǝn xǝta, 

Mǝrd iyid odu ki, dediyin tuta, 

Şahlar şahı mǝnǝ veribdi buta, 

Mǝtlǝbimdi, pǝri üçün gǝlmişǝm! 

 

Heç çıxmadım nazlı yarın köşkünǝ, 

Bulanmadım ǝnbǝrinǝ, müşkünǝ, 

Tǝrǝhhüm eylǝ mǝn qǝrib miskinǝ, 

Mǝtlǝbimdi, pǝri üçün gǝlmişǝm! 

 

Qurbani der: diriliyǝm, mǝn diri, 

Yolunda qoymuşam can ilǝ sǝri, 

Axtardığım yardı, şikarım pǝri, 

Mǝtlǝbimdi, pǝri üçün gǝlmişǝm! 

 

 

RAS GƏLDİM 

 

Pǝrinin bağında seyran eylǝdim, 

Almalı, alçalı yaza ras gǝldim. 

Almasın, heyvasın dǝrdim, döşürdüm, 

Könül istǝdiyi naza ras gǝldim. 

 

Gözǝllǝr gözǝli, gözǝllǝr xası, 

Silindi, qalmadı könlümün pası, 

Sinǝni bǝnzǝtdim şonqor yuvası, 

Oğlan libasında qıza ras gǝldim. 

 

Qurbaniyǝm, görcǝk hǝzǝr eylǝdim, 

Gözǝllǝri gördüm, nǝzǝr eylǝdim, 

Yeddisilǝ bağda güzar eylǝdim, 

Hesabım yanıldı, yüzǝ ras gǝldim. 

 

 

GÜLÜZƏ 

Mǝni görcǝk ürbǝnd çǝkdi gül üzǝ, 

Dara zülfün, qoy tökülsün gül üzǝ, 

Qorxum budu xoryat bağdan gül üzǝ, 

Kǝsilǝ güllüyün mǝdarı, xanım! 

 

Çox işlǝrǝ o, eylǝyǝr iradǝ, 

Fǝlǝk qoymaz mǝn yetişǝm muradǝ, 

Seyrǝqib görmǝsin heç gün dünyadǝ, 

Heç nǝcat tapmasın ǝğyarı xanım! 

 

Maral xanım naqis işlǝr eylǝyǝr, 

Xǝncǝr alıb ciyǝrimi teylǝyǝr, 

Qurbani bu yarsız bağı neylǝyǝr? 

Pozular ömrünün pǝrgarı, xanım! 

 

 

GÖRMƏSİN 

 

Xandı gǝlǝn, vǝzirlǝr dǝ yanınca, 

Çǝk pǝrdǝni, namǝhrǝmlǝr görmǝsin! 

Kaş ölǝydim bu günlǝrǝ qalınca, 

Çǝk pǝrdǝni, namǝhrǝmlǝr görmǝsin! 

 

Sǝs yayılar, sirrimizi bildirǝr, 

Dost-düşmǝni axır bizǝ güldürǝr, 

Müxǝnnǝtin sözü adam öldürǝr, 

Çǝk pǝrdǝni, namǝhrǝmlǝr görmǝsin! 

 

Qurbani, başına yağar yağış, qar, 

Ah, necǝ vǝtǝndǝn oldum dǝrbǝdǝr, 

Bu sevdaya düşǝn çǝkǝr ahü-zar, 

Çǝk pǝrdǝni, namǝhrǝmlǝr görmǝsin! 

 

 

DEYƏRSƏN 

 

Şahi-xuban, mǝnim ǝrzi-halımı, 

Əlbǝt, ǝlbǝt nazlı yara deyǝrsǝn! 

Xǝstǝ düşdüm, qaldım onun kuyindǝ, 

Üzü dönmüş sitǝmkara deyǝrsǝn! 

 

Sǝni o, görcǝyin ǝlbǝt, dindiri, 

Aşiq mǝ`şuqunu oda yandırı, 

Dǝrdim anbar-anbar, dǝrmanım Pǝri, 

Mǝn qalmışam nǝ avara, deyǝrsǝn! 

 

Qazanmadıq bu dünyanın malını, 

Geyinmǝdik yaşılını, alını, 

Dirli Qurbaninin ǝrzi-halını, 

Yalvara-yalvara yara deyǝrsǝn! 

 

 

SAQİNİN 

 

Varmı mǝnim kimi bir qanı dolmuş, 

Eyşin qurmuş otağında saqinin. 

Çahar zülfü bir-birinǝ vurulu 

Qanlar oynar buxağında saqinin. 

 

Ay ilǝ gün bir-birinǝ çatılı, 

Sevdiciyim yağnan bala qatılı, 

Doğram-doğram olub közǝ tutulu, 

Qara bağrım bıçağında saqinin. 

Humay kimi dövr elǝrǝm havada, 

Babam öldü, yetim qaldım yuvada, 

Bir ǝli ǝllǝrdǝ, ağzı duada, 

Bir ǝli dǝ ayağında saqinin. 

 

Qurbani der: bu dǝrd mǝnǝ qalınca, 

Canım çıxıb yar xǝtrini alınca, 

Payız gecǝlǝri sabah olunca, 

Çeşmim yağı çırağında saqinin. 

 

 

MƏNDƏN 

 

Dağlar, sǝnin ilǝ hǝmdǝm olmada, 

Əsirgǝrsǝn indi qarı da mǝndǝn. 

Seyraqıbın o tǝ`nǝli sözlǝri, 

Axır ayrı salar yarı da mǝndǝn. 

 

Bu ilmǝyin, bu köynǝyin, bu ağın, 

Əzǝl başdan bağbanıydım bu bağın, 

Sinǝm üstǝ çarpaz düyün bu dağın, 

Bağban ǝsirgǝyǝr narı da mǝndǝn. 

 

Bu dünya dediyin bir boş ǝlǝkdi, 

Haqqın min bir adı onda gǝrǝkdi, 

Qurbani der: bu nǝ çǝrxi-fǝlǝkdi, 

Zülümlǝ ayrarlar yarı da mǝndǝn. 

 

 

GƏZƏ-GƏZƏ MƏN 

Altı yol gǝlmişdim, bununla yeddi, 

Öldüm bu bağçanı gǝzǝ-gǝzǝ mǝn. 

Dedim, bir yar sevdim, unudub getdi, 

Öldüm bu bağçanı gǝzǝ-gǝzǝ mǝn! 

 

Gözüm doymaz sǝnin kimi canandan, 

Cananın itirǝn tez olar candan, 

İnanmırsan soruş şahi-xubandan, 

Öldüm bu bağçanı gǝzǝ-gǝzǝ mǝn! 

 

Pǝri, sǝnǝ qurban dirili Qurban! 

Yolunda qoyubdu o baş ilǝ can, 

Bir ǝlindǝ fanus, yanında xuban, 

Öldüm bu bağçanı gǝzǝ-gǝzǝ mǝn! 

 

 

XOŞ GƏLDİN 

 

Bu gün nǝ xoş gündü, nǝ xoş saatdı, 

Qǝdǝm basdın, Pǝri xanım, xoş gǝldin! 

Mǝtlǝbim almışam abi-hǝyatdan, 

Tǝzǝlǝndi ruh-rǝvanım, xoş gǝldin! 

 

Gözlǝrin nǝrgizdi, hüsnün mahtaban, 

Açılıb, gül, süsǝn, sünbül, ǝrğǝvan, 

Zanbağü-yasǝmǝn, bǝrgi-ireyhan, 

Fǝsli-bahar gülüstanım, xoş gǝldin! 

 

Şad elǝdin Qurbaninin didarın, 

Hǝsrǝtin çǝkirdim sǝn kimi yarın, 

Saldın bağa küllü cǝmi dostların, 

Gözǝllǝr şahvarı canım, xoş gǝldin! 

BİLMƏDİNMİ SƏN 

 

Şǝbnişin eylǝyib yola düşmüşǝm, 

Yar, mǝnim gǝldiyim bilmǝdinmi sǝn? 

Dǝrdini çǝkmǝkdǝn dǝli olmuşam, 

Yar, mǝnim gǝldiyim bilmǝdinmi sǝn? 

 

Mǝn qurbanam sǝnin kimi canana, 

Olmuşam dǝrdindǝn dǝli divana, 

Dağılsın otağım, ev ilǝ xana, 

Yar, mǝnim gǝldiyim bilmǝdinmi sǝn? 

 

Qurbani deyir ki: sonasan, sona, 

Bir zaman görmǝsǝm yanaram, yana, 

Qarabaş göndǝrdim ǝhdǝ peymana, 

Yar, mǝnim gǝldiyim bilmǝdinmi sǝn? 

 

 

QIZLARIN 

 

Axşamdan yağan qar çıxıbdı dizǝ, 

Kǝsilib bulaqdan yolu qızların. 

Sǝnǝyin doldurub qoyanda düzǝ, 

Üşüdü barmağı, ǝli qızların. 

 

Gözǝllǝr yığılıb hamısı kǝndǝ, 

Sǝnǝyin doldurub burdan ötǝndǝ, 

Şamaxı şǝddǝli gǝrdǝnbǝnd tǝndǝ, 

Əyrimcǝdǝn keçǝr beli qızların.  

Qurbani der: bu dǝrdlǝri bilǝsiz, 

Qohum-qardaş yığılıban gǝlǝsiz, 

Adna axşamında bǝlgǝ qoyasız, 

Kǝsilǝ qovğası, qalı qızların. 

 

 

BAĞLASIN 

 

Yaralandım ürǝyimin başınnan, 

Yara deynǝn yaralarım bağlasın! 

Oxlanmışam kirpiyinnǝn, qaşınnan, 

Mǝn ölürǝm, onu allah saxlasın! 

 

Naşı tǝbib dǝrdǝ dǝrman etmǝdi, 

Canan gǝlib göz önünnǝn ötmǝdi, 

Hǝsrǝt öldüm, ǝlim yara yetmǝdi, 

Vǝzir dǝ mǝnim tǝk kamın almasın! 

 

Qurbaninin dǝrdi hǝddǝn ziyada, 

Çağırsam ağamı, yetişǝr dada, 

Desǝlǝr necoldu, o beynǝva da: 

Mǝn al geydim, o qaralar bağlasın! 

 

 

SEVİNSİN 

 

Ay ariflǝr, bu dünyanın üzündǝ 

Tǝzǝcǝ açılan güllǝr sevinsin! 

Bir ǝyri çalmalı, xumar gözlünün, 

Zülfünü dağıdan yellǝr sevinsin! 

 

Gǝlsin bahar fǝsli, açılsın yazlar, 

Göllǝrǝ tökülsün ağ quba qazlar, 

Bǝyzada oğlanlar, xanzada qızlar, 

Yar ilǝ danışan dillǝr sevinsin! 

 

Qurbaniyǝm, mǝn sevǝrǝm Narıncı, 

Yar-yar deyib oldum axır zarıncı, 

Almanı, heyvanı, narı, turuncu, 

Bu dördünü dǝrǝn ǝllǝr sevinsin! 

 

 

GƏLİN 

 

Yolunu salıbsan çeşmǝ başından, 

Qorxuram gǝlǝsǝn nǝzǝrǝ, gǝlin! 

Əgǝr qǝbul etsǝn bu şirin canı, 

Verrǝm qurban sǝn tǝk gözǝlǝ, gǝlin! 

 

Qızıl gülü dǝstǝ tutub dǝrgilǝn, 

Dǝribǝni pünhan yerdǝ sǝrgilǝn, 

Ağ üzündǝn bir cüt busǝ vergilǝn, 

Qǝribǝm, könlümü tǝzǝlǝ, gǝlin! 

 

Yazıq Qurbanini dǝrdli yazgilǝn, 

Hǝr cür cǝfasına, cǝbrǝ dözgilǝn, 

Öz ǝlinlǝ mǝzarını qazgilǝn, 

Qoy mǝzara, özün dǝfn elǝ, gǝlin! 

 

 

SƏNƏ QURBAN 

 

Dindirirǝm niyǝ dinmirsǝn, ay qız? 

Bir zaman lal olu dil, sǝnǝ qurban! 

Gülüb neştǝr ilǝ tökdün qanımı, 

Nazik ǝllǝrinlǝ sil, sǝnǝ qurban! 

 

Maral gedǝr otlar dağın içindǝ,  

Piltǝ şö`lǝ verǝr yağın içindǝ, 

Bağbanı dindirdim bağın içindǝ, 

Açılan lalǝlǝr, gül sǝnǝ qurban! 

 

Yazıq Qurbaniyǝm, ay güli-xǝndan, 

Bir cüt ay baş verib çıxıb yaxandan, 

Bir busǝ istǝdim ağ üzdǝ xaldan, 

Acıxlandı dedi: al, sǝnǝ qurban! 

 

 

LƏBLƏRİN 

 

Ey gözǝl, tellǝrin yıxdı evimi, 

Bürünmüşdü al duvağa, lǝblǝrin! 

Rahat qoymur bir dǝm xumar gözlǝrin, 

Salmış mǝni daşa, dağa lǝblǝrin! 

 

Şe`ri-gözǝl mǝn söylǝrǝm şanına, 

Olsun varım qurban sǝnin canına, 

Mǝn yetimǝm, bir al mǝni yanına, 

Gǝlsin onda kef, damağa lǝblǝrin! 

 

Şip-şirindi dilin, mǝmǝn yemǝli, 

Sana Leyli, Əsli, Şirin demǝli, 

Ağ bǝdǝndǝ incǝ bel, gül mǝmǝli, 

İşıq salır al yanağa lǝblǝrin! 

 

Tǝr qonçasan, axır xarın olmasa, 

Bir laçınsan, sarı sarın olmasa, 

Mǝnim kimi can-nisarın olmasa, 

Düşǝr ol dǝm çox sorağa lǝblǝrin! 

 

Olsun fǝda mülkü-malın zülfünǝ, 

Çǝkǝr mǝni dǝrd, xǝyalım zülfünǝ, 

Heyran oldum mǝn, a zalım, zülfünǝ, 

Qoymur ancaq danışmağa lǝblǝrin! 

 

Qurbani der: bǝsdi mǝni puç etdin, 

Aldın ağlım ǝldǝn, dǝli, gic etdin, 

Zǝhmǝtimi, hǝm sǝ`yimi heç etdin, 

Axır saldı qara dağa, lǝblǝrin! 

 

 

ONDAN ÖLDÜR 

 

Başına döndüyüm, xanların xanı, 

Könlümün mǝtlǝbin bil, ondan öldür! 

Sǝn ol tanrı, mǝnǝ qǝzǝbnak olma, 

Lütf elǝ, üzümǝ gül, ondan öldür! 

 

Qǝm ǝhliyǝm, dindirmǝsǝn dinmǝrǝm, 

Eşq oduna alışmışam, sönmǝrǝm, 

Ta ölüncǝ dediyimdǝn dönmǝrǝm, 

Apar yar qoynuna sal, ondan öldür! 

 

Qurbaniyǝm, eşq ǝlindǝn büryanam, 

Ta ölüncǝ mǝn o qıza qurbanam, 

Qulluğunda gözü bağlı tǝrlanam, 

Çalış, şikar bǝndin al, ondan öldür! 

QAL OLU 

 

Dedim: könül, sevmǝ xublar xubunu, 

Onun hǝr muyunda yüz min qal olu. 

Nagah sǝni dǝrdǝ giriftar eylǝr, 

Qaşı fitnǝ, qǝmzǝsindǝ al olu. 

 

Ulu divanlarda çǝkilir adım, 

Ərşǝ bülǝnd oldu dadü-fǝryadım, 

Başım üstǝ qanım içǝn cǝlladım, 

Sağ ǝlindǝ ǝlif qǝddim dal olu. 

 

Camalı Yusifin-İbn Yaqubun, 

Alǝmǝ şǝms olan hüsnü hǝbibin, 

Ala gözlü, şirin sözlü mǝhbubun, 

Zǝnǝxdanı dürr şö`lǝli xal olu. 

 

Qǝmǝr nǝ yandırıb, günǝş nǝ yaxar, 

Könlüm nǝ titrǝşib ümmana axar, 

Qurbani der: hǝr kim şaha kǝc baxar, 

Onun kǝmalında tez zaval olu. 

 

 

BƏHANƏDİ BU 

 

Dedim: Dilbǝr, getmǝ, bir dǝ danışaq, 

Dedi: Sözün yoxdu, bǝhanǝdi bu! 

Dedim: Bir nǝzǝr qıl aşıq halına 

Dedi: Əcǝb dǝli divanǝdi bu! 

 

Dedim: Ey vay, halım yaman olubdu, 

Dedi: Qǝmdǝn belim kaman olubdu, 

Dedim: Vallah, sinǝm meydan olubdu, 

Dedi: Mǝn bilmǝnǝm, xǝzanǝdi bu! 

 

Dedim: Qoy gözümǝ qıvrım tellǝrin, 

Dedi: Lazım deyil, vǝhşi güllǝrin, 

Dedim: Sǝn bizimsǝn, biz dǝ ellǝrin, 

Dedi: Aldanmayın, biganǝdi bu! 

 

Dedim: Sǝnǝ aşiq olan can budu, 

Dedi: Sǝnin eşqin axar bir sudu, 

Dedim: Cavan ömrüm çürüyüb budu, 

Dedi: Əbǝs sözdü, ǝfsanǝdi bu! 

 

Dedim: Qurbaniyǝm yarın adına, 

Dedi: Elǝ sǝnsǝn düşǝn yadına, 

Dedim: Mǝn ha yandım eşqin oduna, 

Dedi: Şama yanan pǝrvanǝdi bu! 

 

 

ELLƏRƏ DOĞRU 

 

Nǝ ola bir şadlıq xǝbǝri gǝlǝ, 

Yüklǝnǝ barxanam ellǝrǝ doğru. 

Naşı ovçu bǝrǝ bǝklǝr, ǝylǝnǝr, 

Marallar sayrışar yollara doğru. 

 

Sǝhǝrdǝn yüklǝnǝn nazlımın köçü, 

Cǝnnǝtül mǝ`vadır qoynunun içi, 

Əbrişim tellǝri, mürǝssǝ saçı, 

Hǝrdǝm şitab elǝr bellǝrǝ doğru. 

Sevdiyimin gürcü imiş atası, 

Əskik olmaz qoç iyidin xatası, 

Qaşın kaman, sinǝm onun butası, 

Qatı yay çǝkilir qollara doğru. 

 

Tağçalarda qurudular barama, 

Naşı tǝbib mǝlhǝm eylǝr yarama, 

Dedim pǝrim, zülflǝrini darama, 

Könül gǝştǝ çıxar tellǝrǝ doğru. 

 

Qurbani der: nalǝm yandırır daşı, 

Üstümǝ gǝlmǝsin tǝbibi-naşı, 

Ümmana dönǝndǝ gözümün yaşı, 

Axanda tökülür sellǝrǝ doğru. 

 

 

DÖNÜBDÜ 

 

Hicran gecǝlǝri qayğı çǝkmǝkdǝn, 

Əlif qǝddim ǝyri yaya dönübdü. 

Bǝdǝsilin eşidǝntǝk sözlǝrin, 

Yǝqin etdim, ömrüm zaya dönübdü. 

 

Uçuşur durnalar, sǝkir teyhular, 

Namǝrd adam qalibliyin arzular, 

Bulandı dǝryalar, hǝm daşdı sular, 

Qaynaqsız bulaqlar çaya dönübdü. 

 

Biz dǝ qonaq olduq qarslı Osmana, 

Yunis tǝk mat qaldıq bǝhri-ümmana, 

Qurbani der: dönsün belǝ zamana, 

Göydǝki ulduzlar aya dönübdü. 

 

 

GÜLƏRMİŞ 

 

Baxgilǝn fǝlǝyin ruzigarına. 

Əyyam xoş keçǝndǝ dövran gülǝrmiş. 

Bǝhrǝli çağlarda, mǝhsul ayında, 

Bağı bar verǝndǝ bağban gülǝrmiş. 

 

Bir baxtın yatıban bir ucalanda, 

Tülǝk-tǝrlan olub, sar ov çalanda, 

Mǝsǝldi deyǝrlǝr: qurd qocalanda, 

Tülkü meydan açıb, dovşan gülǝrmiş. 

 

Qurbani, qǝmlǝnmǝ, kǝrǝm-kanı var, 

Ədalǝt hakimin haqq divanı var, 

Bu çǝrxi-fǝlǝyin nǝrdibanı var, 

Yenǝn ağlayarmış, qalxan gülǝrmiş. 

 

 

AÇILMIŞ 

 

Pǝrimin bağında seyran eylǝdim, 

Sanasan bağçada güllǝr açılmış. 

Çıxardım könüldǝn dǝrdi, qubarı, 

Xoş göftarlı şirin dillǝr açılmış. 

 

Sifǝtdǝ Züleyxa - yarı Yusifin, 

Xubların xubusan eylǝrǝm vǝsfin, 



 
 
 
 
 
 

www.ocaq.net 
 
 
 
 
 

42

Boyu uzun, beli incǝ mǝhbubun, 

Buxağında gözǝl xallar açılmış. 

 

Hasil oldu Qurbaninin dilǝyi, 

Tanımaram nǝ sultanı, nǝ bǝyi, 

Mirvari qolbağı, bǝyaz bilǝyi, 

Dal gǝrdǝndǝ siyah tellǝr açılmış. 

 

 

BİR DALA 

 

Əlif qǝddin, bey qamǝtin, sey saçın, 

Necǝ bǝnzǝr hǝrf içindǝ bir dala. 

Hǝr muyuva min gövhǝrdi tay saçın, 

Qǝvvas olan yek dǝryada bir dala. 

 

Qǝvvas olan dǝryalara dalıbdı, 

Sǝrraf lǝ`li qiymǝtindǝ alıbdı, 

Çün bülbüllǝr ara yerdǝ qalıbdı, 

Zağı görüb dolanıbdı bir dala. 

 

Süsǝnmisǝn, sünbülmüsǝn yara san, 

Tiği alıb bağrım başın yarasan. 

Qurbani der: canı verdim yara san, 

Haçaq olur biz dǝ verǝk bir dala. 

 

 

YETİNCƏ 

 

İstǝyirsǝn gǝlib mǝnǝ yetǝsǝn, 

Ayaq götür ta ki, yara yetincǝ. 

Ömrüm bağçasının gülün dǝrǝrlǝr, 

Dost bağından az kǝnara yetincǝ. 

 

Hǝr iyidin sığındığı başına. 

Əl aparmaq olmaz haqqın işinǝ 

Suyu gǝlib çatıb novun başına, 

Hǝsrǝt çǝkir ta ki pǝrǝ yetincǝ. 

 

Qurbani, sözlǝrin yarasta söylǝ! 

Sızıldaşır yaram, yar, asta söylǝ! 

Bir ac qarın doydur, yar, az tas eylǝ, 

Nagah-nagah könüllǝrǝ yetincǝ. 

 

 

BİR DƏ YAZ 

 

Gecǝ-gündüz bulud keçǝr havalar, 

Belǝ getmǝz, ǝlbǝt gǝli bir dǝ yaz... 

Oxuyur bülbüllǝr muğam, havalar, 

Sızıldaşır yaram, aman bir dǝ yaz! 

 

Bulud olan qalxar havada gǝzǝr, 

Aşiq olan yarın bağrını ǝzǝr, 

Qǝvvǝs olan girǝr dǝrindǝ gǝzǝr, 

Bir dǝrin var, bir dǝrgǝ var, bir dayaz! 

 

Qurbani güldǝstǝ bağlar oxuna, 

Sinǝm buta, yarım mücgan oxuna, 

Bir namǝ yaz hǝr divanda oxuna, 

Görǝn deyǝ, var ǝllǝrin, bir dǝ yaz! 

YARA ÜZ 

 

Gözǝl adam, gǝl allahı sevǝrsǝn, 

Daldalanma, bir dǝ görgǝz yara üz! 

Astana gör yarın astanasında, 

Qulluq eylǝ, xidmǝt eylǝ, yara üz! 

 

Sağdan vurdu, soldan çıxdı sağa lam, 

Sağ qoşundu, sol lǝşkǝrdi, sağ ǝlǝm, 

Nagümanam mǝn bu dǝrddǝn sağalam, 

Tǝbib birdi, dǝrd minbirdi, yara yüz! 

 

Qurbani der: bura gǝldim yar üçün, 

Kǝs ciyǝrim, doğra bağrım yar üçün, 

Yar odu ki, yardan sonra yar üçün, 

Zülf dağıda, yaxa yırta, yara üz! 

 

 

TAPILMAZ 

 

Deyim bir-bir dǝrdim sǝnǝ yaz, qǝlǝm, 

Bilinmǝz hesabı, sanı tapılmaz. 

Bağla dǝftǝr, çox elǝmǝ naz, qǝlǝm, 

Əlǝ düşmǝz bu dastanı tapılmaz. 

 

Şǝrik ol dǝrdimǝ sǝn dǝ buy ara, 

Yüz min olub bu sinǝmdǝ bu yara, 

Yolçusuyam, yalvarıram bu yara, 

Şirin dildǝ bir nöqsanı tapılmaz. 

 

Arif özü bilǝr, mǝtlǝbi qanan 

Yoxdu mǝnim kimi eşqindǝ yanan, 

Könlüm istǝklisi sǝn kimi canan 

Yüz il gǝzsǝm bu dünyanı, tapılmaz. 

 

Qurbanı olduğum, gǝl bir insafa, 

Nǝ bilǝr qǝdrini, çǝkmǝyǝn cǝfa, 

Seçǝr dürr versǝn xoca sǝrrafa, 

Belǝ ǝhmǝr gövhǝrkanı tapılmaz. 

 

Kǝsmǝ nǝzǝrini bu xǝtti çaldan, 

Xǝstǝyǝm, ölürǝm, düşmüşǝm haldan, 

Baş alıb gedirǝm sizin mahaldan, 

Axtarsan da bu Qurbani tapılmaz. 

 

 

İNDİ 

 

Ayın lam içindǝ, sin arasında, 

Yar mana göndǝrdi bir cǝviz indi, 

Aylar, illǝr hǝsrǝtini çǝkdiyim, 

Lütf eylǝ lǝbimǝ bircǝ üz indi. 

 

Gözǝllǝr yığılıb qıya baxanda, 

Zülfü dal gǝrdǝndǝ qıya baxanda, 

Nigar pǝncǝrǝdǝn qıya baxanda, 

Ömrümün rişǝsin bircǝ üz indi. 

 

Gözǝllǝr oturmuş göz bulağında, 

Sürmǝ tǝk qovruldum göz bulağında, 

Qüdrǝt çeşmǝsindǝ, göz bulağında, 

Qurbani, çalxanıb bircǝ üz indi. 

ƏSƏR İNDİ 

 

Sǝhǝr-sǝhǝr bir gözǝlǝ uğradım, 

Ondan dǝydi mǝnǝ ay ǝsǝr indi. 

Ağlım zail oldu, halım digǝrgun, 

Nǝ ki var ǝndamım ay ǝsǝr indi! 

 

Bahar olcaq dağlar aylalalandı, 

Bulud zülf üzünǝ ağ lalalandı, 

Biznǝn mey içǝnlǝr ay lal alandı, 

Tökülüb sǝrinǝ ay ǝsǝr indi! 

 

Örtübdü başına şal qǝza işin, 

Qoymuyun dannıya el qaza işin, 

Qurbani der: get-gör ol qǝza işin, 

Tǝrlan avın almış, ayǝ sar indi? 

 

 

OYADA MƏNİ 

 

Xǝstǝ düşüb qürbǝt eldǝ yataram, 

Bir kimsǝnǝm yoxdu oyada mǝni. 

O siyah tellǝri, şirin dillǝri, 

Salıbdı sönmǝyǝn oy, oda mǝni. 

 

Evinin dalında çeşmǝdǝ su var, 

Gözüm gördü, könlüm eylǝdi qubar, 

Mǝndǝn qeyri bǝlkǝ bir sevgisi var, 

Ol sǝbǝbdǝn salmır o yada mǝni. 

 

Sǝnsǝn Qurbaninin gül üzlü yarı, 

Qalsa qürbǝt eldǝ artar azarı, 

Hǝrdǝn oğrun baxır o mǝnǝ sarı, 

Baxışı yandırar ay o da mǝni. 

 

 

CANIM HEY 

 

Köç-köç oldu, köçdü ellǝr, obalar. 

Bayqudan viranda qalan canım hey! 

Çaylar coşdu, yollar işlǝmǝz oldu, 

Gǝmisi girdabda qalan canım hey! 

 

Əzǝl başdan söz ustadı gǝlǝndǝ, 

Qaşı cǝllad, gözü yağı gǝlǝndǝ, 

Hǝrdǝm gözǝlimin adı gǝlǝndǝ, 

Saralıb gül kimi solan canım hey! 

 

Qurbaniyǝm, fikrim gǝzir asmanda, 

Canan harda olsa, can alar anda, 

Yǝqub kimi qan ağlaram Kǝn`anda, 

Yusif tǝk zindanda qalan canım hey! 

 


